Nafarroako Parlamentuko Mahaiak, 2014ko martxoaren 24an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Amaya Zarranz Errea andreak aurkezturiko mozioa, zeinaren bidez Nafarroako Gobernua premiatzen baita Osasun, Gizarte Zerbitzu eta Berdintasun Ministerioarekin sina dezan erkidegoen arteko deribazio-protokoloa, genero indarkeria pairatzen duten emakumeei zuzendua.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko martxoaren 24an

Lehendakaria: Alberto Catalán Higueras

MOZIOAREN TESTUA

Nafarroako Parlamentuko Parlamentu-talde Popularreko foru parlamentari Amaya Zarranz Errea andreak, Legebiltzarreko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatzeko eta onesteko. Mozioaren bidez, Nafarroako Gobernua premiatzen da bere egin dezan erkidegoen arteko deribazio-protokoloa, genero indarkeria pairatzen duten emakumeei zuzendua.

Espainiako Gobernuak Emakumeen kontrako indarkeria desagerrarazteko Estrategia Naziona onetsi zuen 2013ko uztailean. Dokumentu horretan 260 neurri inguru jasotzen dira, 2013tik 2016ra bitarte tratu txarrei aurre egitera bideratuak. Autonomia erkidegoek estrategia hori berretsia zuten lehenagotik; hain zuzen ere, ekainaren 17an egindako Berdintasun Konferentzia Sektorialean.

Estrategia zenbait arlotan egituratuta dago: prebentzioa, tratu txarren detekzioa, sentsibilizazioa, arreta pertsonalizatua, administrazioen eta erakundeen arteko koordinazioa eta talde ahulenendako laguntza –bereziki adingabeak eta emakume etorkinak, nagusiak, ezgaitasuna duten pertsonak edo landa eremuetako biztanleak–.

Aurrekontu-esleipena 1.530 milioi eurotik goitikoa da; 1.200, ukitutako ministerioek jarriak dira; eta gainerakoa, autonomia erkidegoek.

Gainera, genero indarkeriaren aurkako Espainiaren estrategia adostasun-esparru batean taxutu da, bertan parte hartu baitute autonomia erkidegoek, toki entitateek, Botere Judizialaren Kontseilu Nagusiak eta emakume-elkarteek.

Estrategiaren sei ardatzetako bat da erakundeen arteko koordinazioa, zeinak, besteak beste, Harrera-etxeen Sare Nazionala jasotzen baitu. Erkidegoen arteko deribazio-protokolo batek arautzen du etxeen sare horren funtzionamendua. Horren arabera, destino bat ala beste erabakitzeko, kasuko emakumearen inguruabarrak aintzat hartuko dira, eta, batez ere, kasurik larrienak gehienez ere 24 ordutan bideratzeko modua egonen da.

Genero indarkeriaren aurkako estrategia nazionala sinatu duten autonomia erkidegoak konprometitu ziren Harrera-etxeen Sare Nazionalari atxikitako deribazio-protokolo bat sinatzera lau hilabetean; hain zuzen ere, autonomia erkidegoek beren emergentzia-zentroak, harrera-etxeak eta tutoretzapeko pisuak jartzen dituzte sarearen esku.

Horregatik guztiagatik, Parlamentuak Nafarroako Gobernua premiatzen du Osasun, Gizarte Zerbitzu eta Berdintasun Ministerioarekin sina dezan erkidegoen arteko deribazio-protokoloa, genero indarkeria pairatzen duten emakumeei zuzendua.

